
Immikkoortup 101 siullermeernera: 

Uunga siunnersuut: Inatsisartut inatsisaat nr. xx ulloq xx. xxx 2016 uumassusillit 

sananeqaataasigut kingornuttagaasunik isumalluutit tamatumunngalu atatillugu suliniutit 

pillugit. 

(Inuussutissarsiornermut, Suliffeqarnermut Niuernermut Nunanullu Allanut Naalakkersuisoq) 

Partii Naleqqami tunngaviusumik pingaaruteqarluinnartutut isigaarput nunatsinni ilisimasat 

qaammaasat misilittakkallu annertusiartuarnissaata qulakkeernissaata, saniatigut pisuussutit 

suungaluartulluunniit aamma nunatta inuinut annertunerpaamik iluaqutaasarnissaat aamma 

inuussutissarsiornikkut aningaasarsiornikkullu. Taamaattumik Naalakkersuisuniit una siunnersuut 

taassumap tungaanut annertuumik alloriarmat tapersiinnarsinnaavarput, imatut oqaasertalerlugu. 

Uani siunnersuummi ilaatigut qulakkeerniarneqartut ilagaat § 1 imm 1-mi: 

“Uumassusillit assigiinngisitaarnerisa attatiinnarneqarnissaat”,  

taannalu massakkut teknologi ineriartupiloornerata kingunerisaanik sananeqaatitta teknologi 

aqqutigalugu allanngortersimasanik (GMO) nunatsinni inerteqqutaalluinnarnissaa ujartorniarparput 

angutserlugu. Nunarsuarmioqatitta arlallit, kingullermik assersuutigalugu Poleni 

inerteqqutaalluinnarnissaanik inatsisiliorput. Pinngortitamik annertuumik innarliineq 

paasineqaleriartorpoq qanoq nunarsuatsinnut innarliitigisinnaatigisoq, taamaattumik una iluatsillugu 

Naalakkersuisut kaammattorusuppagut peqatigaluta nunat amerlasuut peqatigalugit tamanna 

anguniaqqullugu. 

Makkua aamma sioqqullugit ilisimaneqartutuut ilaatigut Ikkatsimi immap naqqaniit sukarsuit 

enzyminik ulikkaartut ilisimatuussutsikkut neriunnarluartumik misissuiffigineqarnikuusut, tamakku 

assersuutissaqqipput Naalakkersuisut uumassusillit sananeqataanik aamma iluanaarnissatsinnik 

qulakkeerinnissarput aqqutissiunniaramikku. 

2006-mi inatsit akuersissutigineqarmat Ilisimatusarniat amerlaqisut nunatsinnut 

qinnuteqarnikuupput sulilumi taamaallutik. Sukumiinerpaarsuunngikkaluartumillu 

missingersinnaavarput nunatta avataaniit ilisimatusariat ukiumut miliarti affaata miliartillu 

akornanni aningaasartuutigalugit nunarput ilisimatusarfigisaraat, taanaannarluunniit imminik 

periarfissaareersoq pingaanertut makku ilisimalikkat nunatsinni annertusiartornissaata 

qulakkeernissaa aqqutissiuuttariaqarparput, soorlu nuna sanilerput aamma uunga eqqartukkatsinni 

taamaasiornermigut nunat ilisimatusarnerup silarsuaani siuarsimanerpaat ilagilernikuugaat 



soorunalumi aamma iluaqutigilluarlugu. Ilaatigullu aamma tamanna uumassusillit sananeqataasa 

Namminersorlutik Oqartussat piginnittussaaneranik inatsit qulakkeerinnimmat. 

Tusarniaasimanermi oqariartuutit tusaatissatut tigullugit maluginiagassallu eqqummaariffiginissaat 

kaammatuutigiitingalugu siunnersuut ilalerparput aapassaaneerneqannginnerminilu 

inuussutisarsiornermi ataatsimiititaliami sukumiisumik suliarineqarnissaa innersuullugu. 

